
Rapport etter tilsyn hjå Salar Bruk AS - Rylandsvåg  

Kontrollnummer: 2024.286.I.SFVL 

Denne rapporten gjeld tilhøve som vart funne på tilsyn den 24. mai 2024 med Salar Bruk AS 

(organisasjonsnummer: 986 201 270) sitt landbaserte akvakulturanlegg på lokaliteten Rylandsvåg. 

 

Rapporten har følgjande delar: 

• Del 1: Resultatet av tilsynet 

• Del 2: Statsforvaltaren si vurdering og grunngjeving  

• Del 3: Informasjon om tilsynet 

• Del 4: Annan informasjon 

 

Del 1: Del 1: Resultatet av tilsynet 

Denne delen gir ei oversikt over resultatet av tilsynet og kva de må gjere innan gitte fristar.  

Nærare omtale er gitt i del 2. 

 

Statsforvaltaren fann ingen avvik 
Statsforvaltaren fann ingen avvik på tilsynet.  

Avvik er manglande etterleving av krav fastsette i eller med heimel i lov. 

 

Statsforvaltaren gav merknader 
Vi har følgjande merknader: 

 

• Merknad 1: Anlegget reinsar, men slepp likevel ut alt til miljøet  

• Merknad 2: Miljøovervaking 

 



 

Kontrollnummer: 2024.286.I.SFVL 

2 

Merknad er eit tilhøve som vi meiner det er naudsynt å peike på for å ivareta ytre miljø, men som 

ikkje er manglande etterleving av krav fastsette i eller med heimel i lov. 

 

De må betale gebyr 
Salar Bruk AS må betale eit gebyr på 38 900 kr for tilsynet. 

 

Statsforvaltaren avsluttar tilsynet 
Vi ser oppfølginga etter tilsynet som avslutta. 

 

Del 2: Statsforvaltaren si vurdering og grunngjeving  

Merknad 1: Slamoppsamling og utslepp 

Anlegget reinsar, men slepp likevel ut alt til miljøet 

Salar Bruk AS har eit løyve frå 2014, som vart gitt for ei utviding frå 5 til 11,5 millionar smolt årleg, og 

som utgjer ei produksjonsramme på 1035 tonn fisk med eit fôrforbruk på 1240 tonn i året. Løyvet 

sine vilkår om reinsing og oppsamling av partikulære utslepp/slam er uklart og til dels noko 

motstridande formulert. Statsforvaltaren har i ein e-post i 2018 sett vidare oppfølging av 

utsleppstilhøva ved anlegget på vent på ubestemt tid. Heimelsgrunnlaget for å påvise avvik frå løyvet 

er difor ikkje til stades.  

 

Anlegget sin langvarige praksis med partikkelfjerning frå avløpsvatnet som går ut til Rosslandspollen, 

for deretter å sende slammet på kommunal utsleppsleidning til Herdlefjorden, gir mindre belastning 

på den svake resipienten i pollen enn det kunne har gjort. Ein slik praksis er likevel ikkje i tråd med 

intensjonen som ligg i det gjeldande utsleppsløyvet eller det som er vanleg i dagens regulering av 

landbaserte akvakulturanlegg. Det er også ei dårleg utnytting av slammet som ressurs. 

 

Verksemda opplyser på tilsynet at det vert arbeidd med å finne betre løysingar for slamhandtering 

og utsleppsstad, men per i dag er plassbegrensning og manglande planavklaring for utvidingsplanar 

eit hinder for å komme vidare med reinse- og slambehandlingsløysingar. 

 

Merknad 2: Miljøovervaking  

Legge historiske data i Vannmiljø 

Rosslandspollen har ein grunn terskel ut mot opnare sjøområde og er frå naturen si side ein svak 

resipient for organiske utslepp. Redusert vassutskifting i pollen har vore forsøkt motverka gjennom 

diverse tiltak for å auke sirkulasjonen. Miljøpåverknaden frå utsleppa frå akvakulturanlegget i 

Rylandsvåg på miljøtilstanden i resipienten har vore overvaka jamleg med miljøgranskingar heilt frå 

1980-talet. Den lange tidsserien av data for denne pollen er svært interessant å få inn i databasen 

Vannmiljlø, dersom det er mogleg å få tak i rådata i rett format til innlegging. 

Kvalitetssikre miljøgranskingsrapportar 

Statsforvaltaren tok opp nokre forhold rundt den siste miljøgranskinga frå 2022 som vi hadde merka 

oss ved vår gjennomgang før tilsynet av dei rapportane vi hadde i vårt arkiv: 

 

• Det er gjort ei enkel strandsonesynfaring, og ikkje ei ordinær makroalgegransking i tråd med 

metodikken i veileder 02:2018.  

• Det er ikkje målt oksygen, sjølv om oksygensvinn har vore eit problem i det djupaste 

området i pollen i lang tid, og er eit av dei sentrale måleparametrane å følgje med på.  

• Resultata av kornfordellingsanalysar av botnsedimentet skil seg markant frå miljøgranskinga 

i 2019, og vi stiller spørsmål ved om samanlikninga med dei tidlegare resultata gir god 

meining, når det ikkje er samanliknbare sedimentforhold/levemiljø for botndyra.  

 

Rutinar for å gå nøye gjennom resultata av miljøgranskingane kan forbetrast, slik at det som er 

uklart, mangelfullt eller feil kan bli retta opp eller ivaretatt i neste gransking.   

Sende inn miljøgranskingar til Statsforvaltaren 

Rutinar for å sende miljøgranskingsrapportar til Statsforvaltaren kan forbetrast. På tilsynet kom det 

fram at det også fanst ein rapport frå 2020, som ikkje var sendt inn til Statsforvaltaren. 

Vurdere å utvide overvakingsprogrammet 

Ettersom dei partikulære utsleppa/slammet frå anlegget vert sleppt ut i Herdlefjorden via kommunal 

leidning, og Salar Bruk AS står for hovuddelen av utsleppsmengdene som vert transportert ut via 

denne leidningen, burde utsleppsområdet i fjorden inngå i overvakingsprogrammet til verksemda. 

Det ligg også eit matfiskanlegg (lokalitet Kjeppevikholmen) ikkje så langt frå utsleppspunktet i 

fjorden, og det vil etter vårt syn vere naturleg å forsøke å få til eit samarbeid om overvaking her. 

 

Vedtak om gebyr 
Statsforvaltaren vedtar at Salar Bruk AS må betale eit gebyr på 38 900 kr for tilsynet. Dette tilsvarer 

sats 1 for tilsyn av inntil ein dags varighet og er gitt på bakgrunn av medgått og forventa 

ressursbruk. Vedtaket er gitt med heimel i forureiningsforskrifta § 39-7. 

 

De vil få tilsendt ein faktura frå Miljødirektoratet for innbetaling til statskassa.  

 

Statsforvaltaren er pålagt å ta gebyr for tilsyn på forureiningsområdet. Gebyret skal dekke kostnader 

med førebuing, gjennomføring og oppfølging av kontrollen. Vi viser til varsel om gebyr som vart gitt 

på tilsynet, og til forureiningsforskrifta kapittel 39 for ytterlegare informasjon om innkrevjing av 

gebyr til statskassa. 

 

De har rett til å klage 

De har rett til å klage på vedtaket. Retten til å klage er gitt i forvaltningslova kap. VI. Ein klage bør 

grunngjevast skriftleg og skal sendast til Statsforvaltaren seinast tre veker etter at de fekk dette 

brevet. Ein eventuell klage vil ikkje få oppsetjande verknad, og gebyret som er fastsett må betalast 

inn. Dersom klagen vert tatt til følgje, vil for mykje innbetalt beløp bli refundert.  

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav som er fastsette i eller med heimel i 

forureiningslova, vert haldne. Vår heimel for å føre tilsyn er forureiningslova § 48. Rapporten gir 

ingen fullstendig tilstandsvurdering av Salar Bruk AS sitt miljøarbeid eller miljøstatus. 

 

Tilsynet er del av ein nasjonal tilsynsaksjon med landbaserte akvakulturanlegg og er ein del av 

Statsforvaltaren sitt risikobaserte tilsyn. 

 

Frå Statsforvaltaren deltok 

• Gunn Helen Henne 

• Julie Marie Andersen 

Kontaktperson hjå Salar Bruk AS 

• Jørn Fanavoll 

 

 

Anlegg  
Følgjande av Salar Bruk AS sine anlegg vart kontrollerte under tilsynet: 

• Lokalitet 10076 Rylandsvåg / Rylandsvåg, settefisk (4631.0190.03) 

 

Tema  
Følgjande tema vart kontrollerte: 

 

• Utsleppskontroll for utslepp til vatn 

• Reinseanlegg 

• Internkontroll 

• Slamhandtering 

• Miljøovervaking 

 

 

Regelverk 
Tilsynet omfatta følgjande regelverk: 

• Lov om vern mot forurensninger og om avfall (forurensningsloven) og tilhøyrande forskrifter 

• Forskrift om begrensning av forurensning (forurensningsforskriften) 

• Forskrift om gjenvinning og behandling av avfall (avfallsforskriften) 

• Forskrift om systematisk helse-, miljø- og sikkerhetsarbeid i virksomheter 

(Internkontrollforskriften)  

• Anlegget sitt løyve etter forureiningslova, datert 07.02.2014 (utsleppsløyvet) 

 

Dokumentasjon 
Følgjande dokumentasjon vart nytta for å verifisere faktiske tilhøve: 

• Årsrapportering til Statsforvaltaren om utslepp til vatn for 2020-2023 

• Miljøgranskingar, frå 1980-talet og fram til siste gransking i 2022 

• Internkontrolldokumentasjon 

Del 4: Annan informasjon 

Andre tilhøve 

Løyve som er av eldre dato  

Utsleppsløyvet for lokaliteten Rylandsvåg er gamalt, og fleire av vilkåra er utdaterte sett i lys av den 

faktiske aktiviteten på anlegget og dagens kunnskap om miljøverknader av utslepp frå 

akvakulturanlegg. Løyve som er over 10 år gamle, kan endrast med oppdaterte vilkår som følger av 

dagens kunnskap og faktiske forhold, jf. § 18 tredje ledd i forureiningslova.  

 

Tilsynet ved dette akvakulturanlegget er gjort i samband med ein nasjonal tilsynsaksjon. Data frå 

aksjonen, i lag med data frå spørjeundersøking, vil inngå i Miljødirektoratet sitt arbeid med å føreslå 

standardiserte krav til landbaserte akvakulturanlegg. Vi ventar med ein full gjennomgang og 

oppdatering av alle gamle løyve (der det ikkje er søkt om endring av produksjonen) til vi får meir 

informasjon om kva som blir lagt vekt på i Miljødirektoratet sitt standardiseringsarbeid.  

 

Søknader om mindre endringar i løyva vil likevel bli behandla fortløpande. 

Regelverket for tanklagring 

Tanklagring var ikkje tema for dette tilsynet. Vi gjer likevel merksam på at ny ensilasjetank ved 

anlegget bør sjekkast mht. virkeområdet for tanklagringsforskrifta (forureiningsforskrifta kapittel 18 

om tanklagring av farlege kjemikal og farleg avfall). Dersom tanken er over 2 m3 stor, og ensilasjen 

held konsentrasjon av syre/ensileringsmiddel som gjer innhaldet til «farleg kjemikal», vil reglane i 

tanklagringsforskrifta gjelde for både sjølve tanken og rør/utstyr knytt til lagringstanken. 

 

De kan kommentere på rapporten 
De har høve til å kommentere på faktiske feil i denne rapporten. Eventuelle kommentarar må 

sendast til Statsforvaltaren innan to veker etter at rapporten er motteken.  

 

Rapporten er offentleg  
Denne rapporten vil vere offentleg tilgjengeleg via postjournalen til Statsforvaltaren i Vestland på 

https://einnsyn.no/, i tråd med offentleglova.  

 

Rapporten vil også vere tilgjengeleg på nettstaden Norske Utslipp, www.norskeutslipp.no. 

Med helsing 

 

Gunn Helen Henne Julie Marie Andersen 

senioringeniør seniorrådgjevar 

 

Dette dokumentet er elektronisk godkjent 

 

 

Kopi til: Alver kommune 

